
MWANZONI MWISHONI. 

 

Sianzi ninaanzisha, Nilichokitamatisha, 

Zao nilolizalisha, Zaidi nalizidisha, 

Nini siri ya maisha, Ikaipita motisha, 

Sasa yanihamasisha, Hatima ilonitisha. 

 

Sitoi sijumulishi, Nisijibu kwa utashi, 

Nitaponaje uzushi, Likiharibika pishi, 

Nimejifunza kuishi, Siyo kungoja mazishi, 

Nyimbo hazihamasishi, Asipokuwa mwandishi. 

 

Natumai pana mwisho, Chapa ya utambulisho, 

Tamati ya maonesho, Nani tanifuta jasho, 

Wapi nitakuwa kesho, Vipi nitapata posho, 

Tafakhuri ya miisho, Inadai maboresho.  

 

Ninayo mengi kichwani, Hamasa ya ushindani, 

Limenitoka moyoni, Kosa kuu la mwanzoni, 

Natalajia usoni, Kuiua ile soni, 

Narudi upya mwanzoni, Naanza upya mwishoni. 


